
	1. ՎԱՐՉԱՊԵՏԻ ԱՇԽԱՏԱԿԱԶՄԻ ՏԵՍՉԱԿԱՆ ՄԱՐՄԻՆՆԵՐԻ ԱՇԽԱՏԱՆՔՆԵՐԻ ՀԱՄԱԿԱՐԳՄԱՆ ԳՐԱՍԵՆՅԱԿ
	2021-09-06

	
	/51.1/30619-2021

	1)Առաջարկում եմ «Սարքավորումներ և բժշկական գործիքներ» բաժնում՝ 9-րդ կետից հետո, ավելացնել նոր կետեր, մասնավորապես՝ Անհատական պաշտպանության միջոցներ (արտահագուստ, դիմակ, մեկանգամյա օգտագործման ձեռնոց)
	Ընդունվել է

	2) Թախտ
	Չի ընդունվել
Նպատակահարմար չէ հագեցվածության մեջ ներառել թախտ, քանի որ բժշկական օգնության և սպասարկման սույն տեսակը շարժական է և իրականացվում է շարժական պատվաստումային խմբի միջոցով, որն անհրաժեշտ հագեցվածությունը իր հետ պետք է տեղափոխի տարբեր հաստատություններ (առևտրի և զվարճանքի համալիր, ուսումնական հաստատություն) իսկ պատվաստումները մեքենայում իրականացնելու պարագայում` շտապօգնության մեքենաներն արդեն իսկ ներառում են ֆիքսված պատգարակ, որը լիովին կարող է իրականացնել թախտի գործառույթ: Հարկ է նշել նաև, որ սույն նախագծով արդեն իսկ սահմանված է, որ շարժական պատվաստումային կետի հարակից տարածքում ապահովվում է պատվաստում ստանալուց հետո պացիենտների ժամանակավոր՝ 30 րոպե գտնվելու համար անհրաժեշտ պայմաններ:

	3) Վտանգավոր թափոնների հավաքման տարա
	Չի ընդունվել
ՀՀ կառավարության 2002 թվականի հունիսի 29-ի N 867 որոշման N 5 հավելվածի 18-րդ կետի համաձայն` լիցենզավորված անձը լիցենզավորված գործունեությունն սկսելուց առնվազն հինգ աշխատանքային օր առաջ լիազոր մարմին ի թիվս այլ փաստաթղթերի ներկայացնում է Հայաստանի Հանրապետության օրենսդրությամբ սահմանված կարգով վտանգավոր թափոնների վնասազերծման ոլորտում համապատասխան լիցենզիա ունեցող որևէ կազմակերպության հետ կնքված պայմանագիրը, ուստի վտանգավոր թափոնների հավաքման տարա հայտատուն կարող է ներկայացնել միայն լիցենզավորվելուց և համապատասխան կազմակերպության հետ պայմանագիրը կնքելուց հետո:

	4) Կենցաղային թափոնների աղբարկղ
	Ընդունվել է

	2. ՖԻՆԱՆՍՆԵՐԻ ՆԱԽԱՐԱՐՈՒԹՅՈՒՆ 
	2021-09-08

	
	01/8-3/14122-2021

	Առաջարկություններ և դիտողություններ չկան:
	Ընդունվել է

	3. ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅՈՒՆ 
	2021-10-06

	
	//31448-2021

	1) Անհրաժեշտ ենք համարում արձանագրել, որ ՀՀ կառավարության 2002 թվականի դեկտեմբերի 5-ի թիվ 1936-Ն որոշման (այսուհետ՝ Որոշում) նախաբանն ունի խմբագրման կարիք: Մասնավորապես, Որոշման նախաբանում հղում է կատարվում «Լիցենզավորման մասին» ՀՀ օրենքի (այսուհետ՝ Օրենք) 12-րդ, 13-րդ և 15-րդ հոդվածներին՝ որպես լիազորող նորմերի: Օրենքի 12-րդ հոդվածի 1-ին մասի համաձայն՝ լիցենզավորման ենթակա գործունեության տեսակների իրականացման ժամանակ լիցենզավորված անձինք պարտավոր են պահպանել իրավական ակտերով, այդ թվում՝ նաև լիցենզավորման կարգերով և միջազգային անվտանգության ապահովման ուղղությամբ Հայաստանի Հանրապետության ստանձնած միջազգային պարտավորություններով տվյալ գործունեության իրականացման համար նախատեսված պարտադիր պահանջները կամ պայմանները: Օրենքի 13-րդ հոդվածի 1-ին մասը սահմանում է, որ լիցենզավորման ենթակա գործունեության այն տեսակների համար, որոնց իրականացումը պահանջում է մասնագիտական գիտելիքներ, Հայաստանի Հանրապետության օրենսդրությամբ, ինչպես նաև լիցենզավորման կարգերով կարող են սահմանվել մասնագիտական որակավորման պահանջներ: Նույն օրենքի 15-րդ հոդվածի համաձայն՝ եթե լիցենզավորման ենթակա գործունեության առանձին տեսակների իրականացման համար պահանջվում է հատուկ տեխնիկական պայմանների առկայություն, ապա լիցենզավորման ենթակա նման գործունեությամբ զբաղվելու համար կարող են սահմանվել կոնկրետ տեխնիկական պահանջներ և պայմաններ: Լիցենզավորման ենթակա գործունեության տեսակին վերաբերող տեխնիկական պահանջները և պայմանները սահմանվում են օրենքով կամ իրավական այլ ակտերով: ՀՀ Սահմանադրության 6-րդ հոդվածի 2-րդ մասի համաձայն՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: Լիազորող նորմերը պետք է համապատասխանեն իրավական որոշակիության սկզբունքին: «Նորմատիվ իրավական ակտերի մասին» ՀՀ օրենքի 13-րդ հոդվածի 1-ին մասի համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր: Վերը նշված իրավական նորմերի բովանդակությունից պարզ է դառնում, որ լիազորող նորմերը պետք է լինեն որոշակի, այսինքն՝ Սահմանադրությամբ նախատեսված մարմինների՝ համապատասխան ենթաօրենսդրական նորմատիվ իրավական ակտերի ընդունման լիազորությունը, պետք է հստակ սահմանված լինի Սահմանադրությամբ կամ օրենքներով, ինչը «Լիցենզավորման մասին» ՀՀ օրենքի վերը նշված հոդվածներում բացակայում է: Հետևապես, գտնում ենք, որ անհրաժեշտ է Որոշման նախաբանը վերանայել՝ հստակ նշելով այն իրավական հիմքը, որի հիման վրա և որի իրականացումն ապահովելու նպատակով ՀՀ կառավարությունը լիազորվել է ընդունելու 2002 թվականի դեկտեմբերի 5-ի N 1936- Ն որոշումը:
	Չի ընդունվել 
Հայաստանի Հանրապետության կառավարության 2002 թվականի դեկտեմբերի 5-ի թիվ 1936-Ն որոշման մեջ սույն նախաբանի հիման վրա շարունակաբար կատարվել են փոփոխություններ և լրացումներ:

	2) Նախագծի «ԿԱԴՐԱՅԻՆ ՀԱԳԵՑՎԱԾՈՒԹՅՈՒՆԸ» բաժնի 2-րդ կետից հետո՝ որպես ի գիտություն շարադրվածն առաջարկում ենք նախատեսել առանձին կետի տեսքով:
	Ընդունվել է

	3) Նախագծի 2-րդ կետն անհրաժեշտ է վերանայել՝ նկատի ունենալով «Նորմատիվ իրավական ակտերի մասին» ՀՀ օրենքի 23-րդ հոդվածի 2-րդ մասի պահանջները, որոնց համաձայն՝ նորմատիվ իրավական ակտն ընդունելու իրավասություն ունեցող մարմինը պարտավոր է նախատեսել նորմատիվ իրավական ակտի ուժի մեջ մտնելու ավելի ուշ ողջամիտ ժամկետ, բացառությամբ սույն հոդվածի 4-րդ մասով սահմանված նորմատիվ իրավական ակտերի, եթե ակտով սահմանվում են այնպիսի իրավակարգավորումներ, որոնց համար անհրաժեշտ է հիմնավոր ժամանակահատված, որը հնարավորություն կտա հասցեատիրոջը իր վարքագիծը համապատասխանեցնելու սահմանված պահանջներին…»:
	Ընդունվել է

